
Маломатийлик ва қаландарийлик ҳам ўзига хос ғояларни тарғиб қилишда 

тариқатларга ўз таъсирини кўрсата олган ҳаракатлардан ҳисобланади. Дунёнинг 

фонелигини билиш ва уни бутга айлантирмаслик, ўткинчи олам иш ва ташвишлари деб 

меҳр-муҳаббат, шафқат ва мурувват талабларидан асло четлашмаслик – булар исломий 

асослар бўлиб, тасаввуф тараққиёти учун алоҳида аҳамият касб этган. Ўнинчи, айниқса 

https://scienceproblems.uz/
https://doi.org/10.47390/SP1342V3I11Y2023N29


SCIENCEPROBLEMS.UZ-Ижтимоий-гуманитар фанларнинг долзарб муаммолари № 11 (3)-2023 

 

227 

ўн иккинчи асрларга келиб эса салбий ўзгариш, ишонч-эътиқодда бузилишлар устунлик 

қила бошлаган. Сўфийликда сохтакорлик, макр, ҳийла ва риё авж олган. Буни мумтоз 

тасаввуфшуносларнинг афсус-надомат тўла танқидий гапларидан ҳам бемалол англаш 

мумкин. 

Маломатийлик ва қаландарийликнинг айнан “риё”, “кибр”, “ужб” 

сохтакорликларга қаратилган маломатийлик ғоялари хилма-хил хатти-ҳаракатлари, 

урфларида намоён бўлиши уларнинг тариқат тамойилларига таъсири сўфийлик 

тажрибаларида ахлоқий аҳамиятга эга бўлган. Мовароуннаҳр ва Хуросонда мавжуд 

бўлган тариқатларнинг маънавий-ахлоқий тамойилларининг такомиллашувига, 

муршид-мурид, устоз шогирд муносабатлари ўзгаришига сезиларли даражада ҳисса 

бўлиб қўшилган. Хонақоҳлардаги гўшнишин шайхлар, узлатпараст пирлар уларнинг 

ҳаракатларидан хулосалар чиқарганлар.Риёкорлик кибрдан узоқлашишга ҳаракат 

қилганлар. 

Мовароуннаҳр ва Хуросонда ал-Ҳаким ат-Термизий яшаган даврда суфийлар 

“обид”(ибодат қилувчи) “зоҳид”(зҳд қилган мулклардан ўзини тортган) “воиз”(ваз 

айтувчи) шунингдек “ҳаким” деб номланганлар. Албатта бу тоифалар ўртасида маълум 

даражада фарқлар бор. Ал-Ҳаким ат-Термизийнинг ҳам ушбу лақабга сазовор бўлиши 

бежиз эмас. Унинг асарларида “ҳаким” ва “ҳикма” мавзуси жуда муфассал таҳлил 

қилинади. Аммо нима учундир “суфий”, “тасаввуф” истилоҳларини унинг асарларида 

учрамайди. Ал-Ҳаким ат-Термизий кўп жойда “жун кийганлар”ни зикр этади, бироқ 

уларни “суфий” деб атамайди.  

Ал-Ҳаким ат-Термизий учун илм – нарсаларнинг зоҳирий томонларини англаб 

етиш, ҳикма эса ашёларнинг моҳиятини, ички борлиғини билишдир [1; Б.59.]. Чунончи, 

ал-Ҳаким ат-Термизий зоҳир ва ботин бир-бирига ошно эканига доимо ишора қилади: 

“Улар бир-биридан ажралмайди. Илм бу шариатнинг баёни бўлиб, у Аллоҳнинг 

бандаларига ҳужжатидир. Ҳикма эса ҳақиқат баёнидир. Кимки, илм аз-зоҳир билан 

ўралиб олиб, илм ал-ботинни инкор этса, у мунофиқдир. Агар кимки илм ал-ботинни 

ўзлаштириб, шариатни татбиқ қилишлик учун илм аз-зоҳирни инкор этса, у зиндиқдир. 

Унинг илм ал-ботиндаги билими ҳақиқий эмас, бу фақат шайтоннинг унга қилган 

васвасасидир” [2; Б.52-53.].  

Шундай қилиб, ал-Ҳаким ат-Термизийга кўра, ҳаким – бу Аллоҳга талпинувчи, 

атроф-муҳит ва нафсни билишга интилувчи, ислом анъаналари доирасида табиатни ва 

ўзлигини англаб етишни ўрганиб, ўз тушунчаларини янада ривожлантира оладиган 

инсондир. Ҳакимнинг билими – ҳикма, яъни ички моҳият ҳақидаги билимдир. Илм ал-

ботин – бу ҳикмадир. “Наводир ал-усул”да ал-Ҳаким ат-Термизий бир неча жойда “уламо 

ал-ботин ва ҳум ал-ҳукамо” яъни, ботин уламолари – ҳакимлар эканини таъкидлаган [3; 

Б.358.].     

Ўзининг бу каби мулоҳазалари билан ал-Ҳаким ат-Термизий ислом 

ҳуқуқшунослигини илм ал-ботин нуқтайи назаридан қайта кўриб чиқилиши ва шу йўл 

билан жамиятни ислоҳ этишни кўзда тутади. 

Ал-Ҳаким ат-Термизий яшаган муҳитида “тасаввуф”, “суфий” деган истилоҳлар 

хали Мовароуннаҳр ва Хуросон мистикасига нисбатан қўлланилмас эди. Бу истилоҳлар 

Ироқ мактаби тасаввуфига нисбатан истифода этилган бир пайтда, минтақа тасаввуф 

вакиллари хали зуҳд ҳақида мунозара олиб борганлар. Шунингдек, улар ҳикма 



SCIENCEPROBLEMS.UZ-Ижтимоий-гуманитар фанларнинг долзарб муаммолари № 11 (3)-2023 

 

228 

масаласига, ботиний масалаларга катта эътибор берганлари учун уларга нисбатан 

ҳаким, воиз, зоҳид, обид истилоҳлари қўлланилган. Лекин кейинги давр тарожим ва 

табақот жанридаги манбаларда улар ёппасига “суфий”лаштирилган. Бу ҳолат Ироқ 

тасаввуф анъаналарининг Мовароуннаҳр ва Хуросон тасаввуф анъаналари билан 

қоришиб кетиши билан боғлиқ. Мутасаввиф яшаган минтақа муҳитида катта таъсир 

кучига эга бўлган маломатия сўфиёна ҳаракатига нисбатан ал-Ҳаким ат-Термизийнинг 

эгаллаган мавқейи ҳам алоҳида эътиборга молик. Гарчи, ал-Ҳаким ат-Термизий 

маломатия мактабига мансуб шахслар билан яқин муносабатда бўлган ва улар билан 

жуда дўстона алоқалар ўрнатгани билан, маломатийлар таълимотининг асосий ғояси 

бўлган “ихлос” ва “сидқ”ни улар каби энг бирламчи мақсад деб билмайди. Сидқ ва ихлос 

соликнинг асосий мақсад-муроди вусул ила-л-лоҳ (Аллоҳга етишиш) йўлидаги атиги 

бир восита деб таъкидлайди. Маломатиянинг йирик шайхларидан бири, кўплаб 

издошларга эга Абу Усмон ал-Ҳирийнинг унга сўфиёна ҳолат ҳақида маслаҳат сўраб хат 

билан мурожаат этиши, ал-Ҳаким ат-Термизийнинг минтақадаги мавқейи юқори 

бўлганини кўрсатади.  

Ал-Ҳаким ат-Термизийфаолият кўрсатган даврдаги диний-сиёсий вазият анча 

кескин эди, чунки айни шу даврда Мовароуннаҳр ва Хуросон минтақасида хорижийлар, 

шиалар, муътазилийлар, жаҳмийлар, рофизийлар ва бошқа турли оқимлар ўз 

таълимотларини тарқатаётган эди. “Наводир ал-усул”да бу тоифаларнинг барчасига 

раддия берган ҳолда “савод ал-аъзам”, яъни, аҳли сунна ва-л-жамоага эргашиш 

кераклиги таъкидланган. Шулардан маълум бўлади-ки, ал-Ҳаким ат-Термизий аҳли 

сунна ва-л-жамоа эътиқодида бўлган. Гарчи, карромийлик таълимоти ал-Ҳаким ат-

Термизий яшаган муҳитда бирқадар оммавий тус олган бўлса ҳам, у карромийларнинг 

таълимотига хос бўлган “тафзил ал-авлиё ала-л-анбиё” (авлиёларни анбиёлардан устун 

қўйиш), “тарк ал-макосиб” (касб-ҳунарни тарк этиш), тиланчилик ҳисобига кун кечириш 

каби ғояларни “Наводир ал-усул”да кескин танқид қилади. Ал-Ҳаким ат-Термизийнинг 

дунёқараши соф исломий ақидалар асосида шаклланган. Баъзи шарқшунослар 

томонидан кўрсатилган христианлик ва буддавийлик таълимотларининг таъсири 

унинг энг йирик асари “Наводир ал-усул” ҳамда “Манозил ал-ибод”, “Хатм ал-авлиё”, 

“Баён ал-фарқ”, “Ғавр ал-умур” каби асарларида кузатилмайди. Шунингдек, унинг ҳаким 

лақаби, юнон фалсафаси таъсиридаги файласуф деган маънони бермайди. Ал-Ҳаким ат-

Термизий учун илм – нарсаларнинг зоҳирий томонларини англаб етиш, ҳикма эса 

ашёларнинг моҳиятини, ички борлиғини билишдир. Яъни, илм ал-ботин–бу ҳикмадир. 

Ҳаким эса ҳикмани эгаллаган инсондир. “Ҳикма” сўзини бу тарзда тушуниш ал-Ҳакимат-

Термизийга деярли замондош бўлган ёки бироз кейинроқ яшаган 

бир   қатор   мистикларда ҳам учрайди. Бу даврдаги “ҳикма” ҳақидаги фикрларини 

умумлаштирадиган бўлсак, икки хил хулосага келинади. Ҳикма–инсон ўз саъй-ҳаракати 

билан эришадиган хислат. Уни “илоҳий инъом”сифатида таърифлаган қарашлар ҳам 

бўлган.  

Ўтган асрда шўро мафкураси ўрта асрларда яшаб ижод этган Ўрта Осиёлик 

алломалар илмий, диний-фалсафий, тасаввуфий асарларини хурофий ижод маҳсули 

сифатида қоралаб, уларни тадқиқ этишга йўл қўймади. Жумладан, “Ўрта асрларда кенг 

тарқалган тасаввуф, сўфизм, тасаввуф оқимининг вакиллари бўлмиш сўфийлар меҳнат 

қилмасдан, гадолик ва хайр эҳсон билан кун кечирганлар, дарбадар юриб хурофий ва 

мутаассибликни тарқатганлар” [4; Б.158-162.]. –деган сохта даъвони илгари сурган эди.   

Ҳолбуки, Шарқ фалсафий тафаккури тарихининг муҳим таркибий қисми 

ҳисобланган тасаввуф маданиятимиз тарихида муҳим ўринга эга бўлган. У ижтимоий 

онг ва фалсафий тафаккур ривожига сезиларли таъсир кўрсатган. Адабиёт ва санъат, 

бадиий тафаккурга ғоявий манба бўлиб, маънавий-ахлоқий, умуминсоний 

қадриятларни ўзида жамлаган.  

Тасаввуфшунос олим И.Ҳаққулов фикрига кўра, тасаввуф тарихи жуда узоқ, айни 

пайтда ниҳоятда мураккаб бир тарихдир. Ҳазрати Пайғамбар(с.а.в.) даврида барча 

ислом илмлари муштарак бўлиб, фиқҳ, калом, тасаввуф дея ажратишлар бўлмаган. 

Қуръони Каримда тасаввуф калимаси учрамайди. Расули акром(с.а.в.) даврида 

ҳам бу сўз деярли қўлланилмаган. Лекин кунларини ҳақиқий ишқ шавқи билан ўтказган, 

қалб поклигини ҳар нарсадан юқори қўйган, бунинг учун эса кўнгилни ғафлат, жаҳолат, 

гумроҳликдан муҳофаза қилиб, моддий олам ташвиш-у муноқашаларидан ўзини фориғ 

этиб руҳий қобилиятларини камолга етказишга уринган зотларнинг йўлига тасаввуф 

номи берилган. 

Тасаввуфнинг туб моҳияти, зуҳд ва тақво билан ахлоқни гўзаллаштириш, руҳни 

сайқаллаштириб, тафаккур куч-қуввати билан қалбни мосиводан холос айлаб комиллик 

мақомига юксалишдир. Шу маънода тасаввуфни хулқ, қалб, ҳол илми ҳам деса бўлади. 

Унинг тили ҳам “қуш тили”, “кўнгил тили” деб таърифланган. 

Тасаввуфнинг асосий ғояси нафс тарбияси, руҳ тазкияси, гўзал ахлоққа етишиш 

“тажриба”си. Шайх Сухравардийга фикрига кўра, тасаввуфнинг аввали илм, ўртаси амал, 

охири илоҳий ишқдир. Илм мақсадни кашфга йўналтиради, амал толибга ёрдамчи 

бўлади, мавҳиба эса инсонни Аллоҳга восил этади. Шунинг учун бутун ижодиёти 

мобайнида тасаввуф тарихи, тариқатлари ва унинг маъно оламига алоҳида бир эътибор 

билан қараган Алишер Навоий асарларини пухта ўқиб ўргангандан сўнг тасаввуфни саёз 

ёки хато англаш мумкин эмаслигига асосий бир сабаб ҳам ана шудир. 

Дунёнинг фонелигини билиш ва уни бутга айлантирмаслик, ўткинчи олам иш ва 

ташвишлари деб меҳр-муҳаббат, шафқат ва мурувват талабларидан асло четлашмаслик 

– булар исломий асослар бўлиб, тасаввуф тараққиёти учун алоҳида аҳамият касб этган. 

Демак, тасаввуфнинг келиб чиқишини эски Юнондан, ҳинд маданиятидан ёхуд форс 

ҳурриятчилигидан излаш, ғайриилмий йўлини танлашдир. Тасаввуф, ибодат, риёзат, 

Ҳақ севгиси, маърифат билан қалбни тасфия этиш, ўз борлиғини ҳақиқий ишққа 

бағишлаш, дилни мосиводан қутқазиш, Аллоҳнинг барча амрларини бажариш, 

таъқиқланган ишлардан узоқлашишдир. Тасаввуф худбинлик, манманлик, зоҳирий 

ютуқ ва муваффақиятларга таслим бўлишни енгиб, ҳиммат ва шафқат, марҳамат ва 

садоқат йўлидаги хизматдир. Тасаввуф лоф тўқиш, сўзбозлик қилиш, ўзни кўз-кўз этиш 

ўрнида самимият, ихлос, ҳикмат ва ирфонни англаш тажрибасидир. 

Тадқиқотчи профессор Б. Намозов Хожа Муҳаммад Порсо Ҳужвирийнинг 

фикрларига қўшилиб, “Аллоҳни билиш икки хил бўлади: илмий ва ҳолий. Илмий билиш 

бу дунёвий нарсаларни ва қабрдан ташқаридагиларни билиш. Ҳолий билиш эса, бу 

инсоннинг доимий вақтда ва ҳолатда Аллоҳни билишидир” [5; Б.42.]. -деган фикрини 

келтирган. Тасаввуф илмларидаги улуғ шайхларннг фикрлари уларнинг ҳикматини 

англаш имконини беради деб ҳисоблайди. Мутафаккир фикрларига ойдинлик 

киритишга ҳаракат қилиб айтадики: Одамлар Аллоҳни билиши У тўғрисида ҳақиқий 

билимга эга бўлишдир, дейдилар. Тариқат шайхлари эса, Аллоҳни билиш ҳақиқий ҳолга 

эришишда, деб ҳисоблайдилар. Бу билан улар Ҳолий билишни илмий билишдан 

афзалроқ деб, биладилар” [5;Б.33.]«Бизнинг тариқатимиздан бўлган баъзи орифлар ўз 

билимсизликлари туфайли ҳол шарафи илмдан эканлигини англамасдан, ҳолни (илми 

ҳол, сўфийлар илми) илмдан устун деб, биладилар. Бироқ, ҳоллар (илми ҳолга 

эришганлар) мақомотларнинг муҳиблари бўлиб, мақомотларни эгаси саналадилар. 

Шунга кўра, уларни ўз вақтининг соҳиби дейдилар. Айтиш мумкин-ки, ҳолнинг шарафи 

охиратда бўлиб, дунёда эмасдир. Илм ва мақомнинг шарафи эса дунёда ва охиратдадир” 

[5; Б.33.]. Хожа Муҳаммад Порсо ўз фикрларини асослаб айтади-ки, Аллоҳ Қуръонда ўз 

қули Муҳаммадга “Роббим илмимни зиёда қил” [6; Б.320.]. — деб, айтган. Агар ҳол 

шарафлироқ бўлганида ҳолни зиёда қилишни буюрган бўларди, дейди. Демак, тасаввуф 

орифлар йўли соликларнинг Аллоҳга томон манзиллардан ошиб борадиган 

йўлидир.Тасаввуфнинг асл ҳақиқатини унинг ҳикматини англаш сўфийлик ҳаётини 

бошдан кечирганлар улуғ мутасаввифлар англаганлар. 

Хулоса қилиш мумкинки, тасаввуф фалсафаси яратувчи ва инсон, табиат ва 

жамият муносабатларини ўз мезонлари билан англашга ундовчи таълимот бўлиб, Ҳақ 

ва ҳақиқат дунё ва унинг фонийлиги, инсон камолоти йўлларини кўрсатувчи 

маслакдир.У Қуръон ва Суннага таянган соф эътиқоддаги таълимотдир.  

Илк тасаввуф даври алломалари меросини ўрганиш тасаввуфнинг шаклланиши 

бошқа таълимотлар билан алоқадорлиги ва фарқини англаш имконини беради. 

Шунингдек, у олам ва одам муносабатларини фалсафий-ирфоний ўрганиш йўли 

сифатида ҳам намоён бўлади. 

Ҳаким ат-Термизий, Абу Бакр Калободий, Хожа Муҳаммад Порсо мероси 

тасаввуфнинг назарий тизимини чуқур ўрганиш, унинг фалсафий ирфоний 

масалаларини тадқиқ этишда муҳим аҳамият касб этади.Унинг бошқа ҳар қандай 

таълимотларнинг таъсирида вужудга келганлиги, исломдан ташқаридаги бир 

таълимот эмаслигини асослашда ҳам ўз ўрнига эга ҳисобланади. 

Маломатийликнинг тасаввуфий тариқатларга ғоявий таъсири уларнинг нафс ва 

қалб поклигига оид тамойилларини такомиллаштирди.Сидқ ва ихлос атрофида 

бирлаштирди.Ҳар қандай риё кибр ва сохтакорликларга қарши курашга ундади.Ўзини 

ўзи англашига, ўзини ўзи такомиллаштириб руҳий-маънавий камолотга етиш 

йўлларини кўрсатиб берган. 

Марказий Осиёнинг ҳанафийлар муҳити кўплаб тариқатлар, таълимотларнинг 

шаклланишига имконият яратган.Бошқа ҳаракатлар, оқимлар, тариқатлар қаторида 

ўзига хос тарзда фаолият олиб борган маломатийлик ва қаландарйлик ҳам “ўз нафсини” 

маломатга солиш йўли билан ўзликни таниш, нафсини танишга ундаб келган.  

Маломатийликнинг шаклланиши ва ривожланиши кейинги қаландарийлик, 

дарвешликка ўхшаган ҳаракатлар, тариқатларнинг ҳам вужудга келишига туртки 

бўлган.Айниқса, нафсни поклаш, қалб тазкияси, Аллоҳни таниш унинг олдида фақрлик 

сифатларини ўзига сингдириш амалиётлари инсонни руҳий-маънавий покланишга, 

ўзини-ўзи такомиллаштириш орқали ҳақиқатни англашга ундаган. 

Ислом дини у билан боғлиқ таълимотларнинг негизида Қуръон ва Суннанинг асос 

бўлиб туриши тариқатлар, таълимотларнинг тўғри йўлда эканлигини англатган, 

адашган ёки ирфондан йироқ қуруқ даъволардан иборат оқимлар тез фурсатда 

таназзулга юз тутганлар. 

Маломатийликнинг ўзини маломат қилиш орқали мақсадга, Ҳақ ризолигига 

эришиш йўллари кейинчалик кўплаб тариқатларга ўз таъсирини ўтказган. Риё, ужб, 

кибрдан йироқ бўлишга ундаган ғоялари тариқатларнинг ислоҳ бўлишга олиб келишда 

туртки бўлди. Қаландарийлик тариқатининг вужудга келишига ҳам замин   яратди. 

Ўзининг ғоялари билан мавжуд таълимотлар, қарашларга таъсир кўрсатди. 

Қаландарийликнинг Марказий Осиёда шаклланиши унинг кенг ҳудудда фаолият 

олиб бориши, жамиятдаги баъзи иллатлардан қутулиш йўли сидқ ва ихлосда 

эканлигини халқ орасидаги амалий ҳаракатлари билан тарғиб қилиши унинг бадиий 

адабиётда янгича бадиий тафаккурни бойитиб турли дарвешона, қаландарона 

тимсолларнинг вужудга келишига сабаб бўлди. Моварунаҳр ва Хуросон ўлкаларида 

қаланданомаларнинг ёзилишига замин яратди.Бу маънавий мерос ерлик халқларнинг 

маданияти тарихи ва ижтимоий фикр тараққиётини ўрганишда хизмат қилади. 

Ўрта асрларда Марказий Осиё қаландарлари ҳанафийликка амал қилиши, 

соликнинг тариқат мақомларини ўтаб, ижтимоий фаол ҳаётга қайтиши ҳамда 

ташқи   қиёфаси жиҳатидан ҳозирги Эрон ва Туркия қаландарларидан фарқланган. Улар 

орасидаги фарқлар зикр амалиёти, ҳирқа турлари ва эътиқодий қарашлар масалаларида 

ҳам намоён бўлган. Марказий Осиёда ҳайдарийлар, ишқийлар, хароботийлар ва 

абдолийлар қаландарийлик йўналиши вакиллари сифатида якка ёки гуруҳ тарзида 

фаолият олиб борганлар. 

